
 

Iktedimmie ”Reaktoe lïerehtæmman 
nasjonaale unnebelåhkoegïeline 
skuvlejaepine 7-9”-reektehtsistie 
åarjelsaemien gïelesne  
 

Learohkh Sveerjen nasjonaale unnebelåhkoedåehkijste sjïere reaktoem utnieh lïerehtimmiem 
åadtjodh sijjen ietniengïeline. Joekoen vihkeles lea dam reaktoem learoehkidie vedtedh guktie 
maehtieh sijjen identiteeth jïh ietniengïelh evtiedidh. Jis siebriedahke sæjhta dam reaktoem 
learoehkidie tjïelkestidh, dellie vihkeles bïevnesh jïh daajroem gååvnesieh skuvline gusnie jïh gåessie 
learohkh maehtieh ietniengïele-lïerehtimmiem åadtjodh. Ovtetje vååksjemh mejtie 
Skuvleinspeksjovnese dorjeme leah joe vuesiehtamme eah learohkh jallh eejhtegh leah tjïelkes jallh 
nænnoes bïevnesh åadtjome åejvieålmijste reaktoen bïjre ietniengïele-lïerehtæmman nasjonaale 
unnebelåhkoegïeline, jïh dejtie åejvieålmide leah aaj geerve orreme ietniengïele-lïerehtimmiem 
buektiehtidh jïh dam learoehkidie faaledh. Seamma mïeresne dah vååksjemh aarebistie vihtiestieh 
gellie lohkehtæjjah nasjonaale unnebelåhkoegïeline fååtesieh.1 Europaraerie lea aaj Sveerjen 
ööhpehtimmiesysteemem laejhteme ihke ååpsen vaenie learohkh Sveerjen unnebelåhkoedåehkijste 
ietniengïele-lïerehtimmiem åadtjoeh.  

Læjhkan jeenjh orre laakh leah tjaalasovveme dej minngemes jaepiej mah leah tsiehkiem 
bueriedamme. 2 Jalhts learohkh Sveerjen nasjonaalen unnebelåhkoedåehkijste sjïere reaktoem 
utneme ietniengïele-lïerehtæmman jaepien 2015, snjaltjen voestes biejjien raajeste, vaenie learohkh 
dam nuepiem maadthskuvlesne åadtjoeh.3 

Skuvleinspeksjovne daaletjen tsiehkeste vaarohte, juktie daenbien eah gaajhkh learohkh åadtjoeh 
ietniengïele-lïerehtimmiem nasjonaale unnebelåhkoegïeline, jïh daamtaj ietniengïele-lïerehtimmien 
kvaliteete Sveerjesne ååpsen nåake lea. Gåessie eah learohkh nasjonaale unnebelåhkoedåehkijste 
åadtjoeh sijjen ietniengïelh lohkedh, dah maehtieh nåake jïjtsedomtesh åadtjodh, jïjtse identiteetem 
jïejkedh jïh nåakebe-laakan jeatjah skuvlefaagigujmie barkedh. Vååksjemen ulmie lea dejtie 
dåeriesmoeride vaaksjodh. 

Maam lea Skuvleinspeksjovne vaaksjeme? 
Skuvleinspeksjovne lea åejvieålmah vaaksjeme gïeh ietniengïele-lïerehtimmiem Sveerjen nasjonaale 
unnebelåhkoegïeline skuvlejaepine 7-9 faelieh. Daennie vååksjemisnie, barkijh Skuvleinspeksjovneste leah 
aaj åejvieålmaj maajeööhpehtimmiem nasjonaale unnebelåhkoegïeline goerehtalleme.  

Skuvleinspeksjovne lea 25 åejvieålmah vaaksjeme, dovne tjïeltijste jïh frijjeskuvlijste. Fïerhten åejvieålman 
minngemes aktem skuvlem mij skuvlejaepine 7-9 ööhpehte. 50 maadthskuvlh leah meatan orreme daennie 
vååksjemisnie. 

                                                      

1 SOU (2017:91). Nasjonaale unnebelåhkoegïelh skuvlesne – buerebe tsiehkiem lïerehtæmman jïh jealajæmman öörnedh. bielien. 457 ff. 
2 Laake nasjonaale unnebelåhkoej jïh unnebelåhkoegïeli bïjre (2009:724). Jorkestimmieh Skuvlelaakesne (2010:800). Gïelelaake 
(2009:600). 
3 SOU (2017:91). 



Maam laake jeahta? 
Åejvieålma joekoen dïedtem åtna ietniengïele-lïerehtimmiem nasjonaale unnebelåhkoelearoehkidie 
buektiehtidh jïh faaledh.4 Dïhte tjuara learohkh jïh eejhtegh dan reaktoen bïjre bievnedh.5 Åejvieålma 
daarpesje ietniengïele-lïerehtimmiem nasjonaale unnebelåhkoegïeline faaledh, mohte ajve jis 
sjïehteles lohkehtæjjah gååvnesieh. Jalhts laake jeahta åejvieålma ajve dïedtem åtna ietniengïele-
lïerehtimmiem faaledh learoehkidie jeatjah ietniengïeline jis vïjhte learohkh skuvlesne gååvnesieh, 
laake jeahta åejvieålma daarpesje lïerehtimmiem unnebelåhkoelearoehkidie faaledh, aaj jis ajve akte 
learohke dam sæjhta.6 Rektovre nænnoste jis learohke maahta ietniengïele-lïerehtimmiem åadtjodh.7 
Jis barkije åejvieålman skuvline gååvnese gïen nænnoes maahtaldahkem jïh dååjrehtimmiem åtna, die 
rektovre maahta reaktoem ietniengïele-lïerehtimmien bïjre nænnoestidh sutnjien vedtedh.8 Gåessie 
eah sjïehteles lohkehtæjjah gååvnesh geah lohkehtæjjatjirkemh utnieh, jallh ååpsen vaenie learohkh 
åejvieålman jïjtjisnie skuvline gååvnesieh, åejvieålma maahta maajeööhpehtimmiem dejtie 
learoehkidie faaledh. 9 Maajeööhpehtimmesne learohkh jïh lohkehtæjjah seamma mïeresne ektine 
berkieh, joekehth gaskesadteme-vuekiejgujmie gaskeviermesne, jalhts eah seamma sijjine leah.10 
Maajeööhpehtimmesne bïhkedæjja tjuara meatan årrodh seamma tjïehtjelisnie mesnie learohkh 
leah.11 

Vihkielommes dååjrehtimmieh destie 
vååksjemistie 

Vihkielommes dååjrehtimmieh destie vååksjemistie 
Skuvleinspeksjovnen vååksjeme bïevnesevaanoem vuesehte ietniengïele-lïerehtimmien bïjre 
åejvieålmaj skuvline. Vååksjeme vuesehte ahte eah skuvlh daejrieh guktie nænnoes jïh tjïelkes 
bïevnesh ietniengïele-lïerehtimmien bïjre nasjonaale unnebelåhkoegïeline learoehkidie jïh eejhtegidie 
vedtedh. 

Jeanasommes skuvline bïevnesh nasjonaale unnebelåhkoej sjïere reaktoej bïjre fååtesieh. Gellien 
aejkien åejvieålmah nåake bïevnesh dej reaktoej bïjre learoehkidie jïh eejhtegidie vedtieh.  

Seamma mïeresne jeanasommes dejstie åejvieålmijste rievieh bïevnesh learoehkidie jïh eejhtegidie 
vedtedh dellie reaktoem jïh hillem gååvnese, jïjtse nasjonaale unnebelåhkoegïelem gïeleveeljeminie 
lohkedh. 

Vååksjemen mietie, dïhte bïevnesevaanoe tjeejehte learohkh gïeh nuepiem jïh ïedtjem utnieh, juktie 
eah sijjen nasjonaale unnebelåhkoegïelh lïerh. 

 

 
                                                      

4 Låhkede kapihtele 7§ Skuvlelaakesne jïh vïjhtede kapihtele, 10 § Skuvlenjoelkedassesne 
5 Maadthskuvlen learoeplaane 11, 1 Skuvlen aarvoevåarome jïh barkoeh, Reaktoej jïh Dïedti bïjre  
6 Vïjhtede kapihtele, 10 § Skuvlenjoelkedassesne 
7 Vïjhtede kapihtele, 7 § Skuvlenjoelkedassesne 
8 Mubpien kapihtele, 10 § Skuvlelaakesne 
9 5a kapihtele, 3 § Skuvlenjoelkedassesne 
10 Voestes kapihtele, 3 § Skuvlelaakesne 
11 5a kapihtele, 4 § Skuvlenjoelkedassesne 



Eah bïhkedæjjah meatan maajeööhpehtimmesne 
Goerehtalleme vuesehte 7 åejvieålmah dejstie 25 åejvieålmijste maajeööhpehtimmiem nasjonaale 
unnebelåhkoegïeline öörnieh. Gaajhkh åejvieålmah dåeriesmoerh utnieh maajeööhpehtimmiem 
rïektes-laakan learoehkidie vedtedh.  

Gaajhkh skuvline bïhkedæjjah fååtesieh dennie tjïehtjelisnie mesnie learohkh leah. Aktene skuvlesne 
learohke lea jielijeguvvie åadtjome maajeööhpehtimmine, jalhts laake jeahta learohke jïh lohkehtæjja 
tjuara seamma mïeresne ektine barkedh maajeööhpehtimmesne. Naan skuvlh teknihke jïh 
gaskesadteme-dïrregh ååpsen nåake orreme, juktie idtjin learohkh maehtieh lohkehtæjjam vuejnedh 
maajeööhpehtimmesne. 

Dïhte bïhkedæjjavaanoe dennie 7 skuvline vuesehte nasjonaale unnebelåhkoegïeli lïerehtimmien 
kvaliteete vaahrese båata maajeööhpehtimmesne. 

Vååksjeme lea aaj vuesiehtamme; 

Gåessie nuepie gååvnese, åejvieålmah ietniengïele-
lïerehtimmiem nasjonaale unnebelåhkoegïeline faelieh  
Jeanasommes dejstie 25 åejvieålmijste gïeh meatan daennie vååksjemisnie ietniengïele-lïerehtimmiem 
dejnie vïjhte nasjonaale unnebelåhkoegïeline faelieh. Göökte åejvieålmah lïerehtimmiem learoehkidie 
nyöjhkigan gosse sjïehteles lohkehtæjja fååtesi. 

Jeanasommes learohkh dejnie åejvieålmaj skuvline såevmien gïelem luhkieh. Vaenie learohkh 
ietniengïele-lïerehtimmiem jiddishe jïh meänkieli gïeline åadtjoeh.  

Jïjnjh ietniengïelelohkehtæjjah tjirkemh utnieh jallh aarhskuvlelohkehtæjjine berkieh. Eah gaajhkesh 
eksaamenem utnieh sijjen ietniengïeline. Gåessie ij lohkehtæjja tjirkemem utnieh, jallh ij leah 
ietniengïelem universiteetesne lohkeme, dellie daamtaj lea pedagogeles ööhpehtimmiem vaelteme. 
Naan åejvieålmah leah vuesiehtamme ahte orre lohkehtæjjah syökeminie nasjonaale 
unnebelåhkoegïeline, jïh nænnoes evtiedimmienalternatijvh lohkehtæjjide vedtieminie jis eah 
lohkehtæjjatjirkemh utnieh.  

Jeanasommes dejstie learoehkijstie ietniengïele-lïerehtimmiem åadtjoeh tæjmojne fïerhten våhkoen. 
Naan sijjine learohkh dovne jienebh jïh vaenebh minudth åadtjoeh, mohte ij gåessie gan learohkh 
vaenebe goh 45 minudth fïerhten våhkoen åadtjoeh. 

Idtji goerehtallemen ulmie leah nuepien kvaliteetem viertiestidh. Seamma mïeresne goerehtalleme 
vuesehte jeanasommes dejstie åejvieålmijste leah dam lïerehtimmiem learoehkidie faaleminie mejtie 
sijhtieh, jïh skuvlh leah hijvenlaakan barkeminie juktie sjïehteles lohkehtæjjah utnieh, geaj leah 
lohkehtæjjatjirkemh. Jalhts heeremh goerehtallemisnie, Skuvleinspeksjovne vierhteste ahte daaletjen 
nuepie ietniengïele-lïerehtæmman nasjonaale unnebelåhkoegïeline buerebe sjïdteme goh aarebistie.  

